
RAPPORT DWAR INVESTIGAZZJONI 

Każ Nru: K/057 

Allegazzjoni: Għemil ta’ kummenti li setgħu jippreġudikaw każ 
kriminali quddiem il-Qorti 

Ilmentatriċi: L-Għaqda Studenti tal-Liġi

Data tal-Ilment: 22 ta’ Frar 2023  

Data ta’ Dan ir-Rapport: 4 ta’ Marzu 2024 

L-Ilment

 Fit-22 ta’ Frar 2023, is-Sur Andrew Sciberras u s-Sur Andrew Drago kitbu 
lil dan l-Uffiċċju f’isem l-Għaqda Studenti tal-Liġi (GħSL). Huma rriferew għal 
diskorsi pubbliċi li l-Prim Ministru għamel fit-22 u t-23 ta’ Jannar 2023 dwar il-
qtil tas-Sinjura Pelin Kaya, u qalu fost affarijiet oħra li:  

[...] mhuwiex aċċettabbli illi kummenti dwar każijiet sub judice jiġu 
preġudikati b’dawn ir-rapporti fil-midja. Dawn il-kummenti jistgħu 
jippreġudikaw il-preżunzjoni tal-innoċenza, kif wieħed jista’ jara meta 
jeżamina l-kawża ta’ Il-Pulizija vs Dr Noel Arrigo et, fejn il-Qorti qalet illi 
wara li l-Prim Ministru ta’ dak iż-żmien għamel konferenza stampa 
rigward il-każ fuq ċitat, il-Qorti kkonkludiet illi ġie leż id-dritt 
fundamentali tal-preżunzjoni tal-innoċenza. Illi l-istess ħaġa qiegħda ssir 
hawnhekk. 

L-ilment sħiħ huwa anness ma’ dan ir-rapport bħala d-Dokument A.

 Fl-ittra tagħha, l-GħSL ilmentat ukoll dwar każ ieħor (konverżazzjoni bejn 
il-Prim Ministru u membru tal-ġudikatura dwar il-pieni mogħtija mill-qrati f’każi 
kriminali). Din il-materja qegħda tiġi trattata separatament minn dan l-Uffiċċju 
permezz ta’ rapport ieħor.  

Il-Kuntest 

 Fit-22 ta’ Jannar 2023, il-Prim Ministru kien qiegħed jitkellem waqt 
attività politika u rrifera għall-omiċidju tas-Sinjura Pelin Kaya, li kien seħħ ftit 
ġranet qabel. Il-Prim Ministru qal: 

Meta tara każ, bħal dak ta’ nhar l-Erbgħa, ngħid mhux biss ixxokkjana, 
ixxokkja lil kull wieħed u waħda minna, imma iqajjem fik rabja, rabja 
għaliex dawn huma attitudnijiet, azzjonijiet li ma jirrispettawx dak li 
jemmen fih pajjiżna, rajna episodju li xxokkjana. U għalhekk li nistenna 
lill-qrati tagħna, bla ma nikkumenta għax ma nistax għax kieku 
nikkumenta, fuq il-każ partikolari, nistenna li l-qrati tagħna jkunu sodi, 
nistenna li jkunu sodi, f’kull fażi tal-proċess, kemm fl-ipproċessar tal-
ħelsien mill-arrest, kemm fl-ipproċessar tas-smiegħ tal-provi, kemm fl-
għoti tal-eventwali sentenza, dak huwa li qed jistennew in-nies tagħna. 

 Dawn il-kummenti ġew rapportati fil-midja1 u jistgħu jinstemgħu ukoll 
bħala parti minn filmat li għadu aċċessibbli.2 

 L-għada, 23 ta’ Jannar 2023, il-Prim Ministru reġa’ tkellem dwar dan il-
każ. Huwa qal: 

Nistenna illi l-qrati tagħna jagħtu messaġġ ċar partikolarment kemm fl-
ipproċessar tal-ħelsien mill-arrest f’dal-każ u f’kull każ ieħor, kif ukoll fl-
eventwali sentenzi, illi min mhux kapaċi jgħix ġewwa soċjetà b’mod 
diċenti u min mhux kapaċi jirrispetta l-valuri bażiċi tal-poplu Malti u min 
irid bl-attitudni egoista tiegħu jfixkel is-sens ta’ sigurtà ġewwa pajjiżna, 
hemmhekk il-Qrati jridu jibagħtu messaġġ li huwa messaġġ ċar ħafna.3 

 
1  Ara r-rapport aċċessibbli minn https://timesofmalta.com/article/courts-send-strong-

message-wake-gzira-incident-robert-abela.1008834.  
2  Ara https://www.facebook.com/partitlaburista/videos/1276854212894317/. Il-

kummenti kkwotati fuq jibdew wara siegħa, minuta u 21 sekonda f’dan il-filmat. 
3  Ara r-rapport aċċessibbli minn https://timesofmalta.com/article/prime-minister-not-

comfortable-let-daughter-walk-streets.1009014. Il-kummenti in kwistjoni tal-Prim 
Ministru jibdew wara 3 minuti u erba’ sekondi fil-filmat li hu inkluż f’dan ir-rapport. 

https://timesofmalta.com/article/courts-send-strong-message-wake-gzira-incident-robert-abela.1008834
https://timesofmalta.com/article/courts-send-strong-message-wake-gzira-incident-robert-abela.1008834
https://www.facebook.com/partitlaburista/videos/1276854212894317/
https://timesofmalta.com/article/prime-minister-not-comfortable-let-daughter-walk-streets.1009014
https://timesofmalta.com/article/prime-minister-not-comfortable-let-daughter-walk-streets.1009014

Proċedura tal-Investigazzjoni 

 Dan l-Uffiċċju kiteb lill-Onor. Prim Ministru fl-20 ta’ Ġunju 2023 sabiex 
jitolbu l-veduti tiegħu dwar l-ilment hawn taħt konsiderazzjoni, b’riferenza 
għall-artikoli 5.8 u 5.9 tal-Kodiċi ta’ Etika għall-Ministri u Segretarji 
Parlamentari, li huwa inkorporat fit-tieni skeda tal-Kap. 570. Dawn id-
dispożizzjonijiet jgħidu hekk: 

5.8  Ġustizzja u rispett – fl-imġiba tagħhom u deċiżjonijiet li jieħdu, il-
Ministri għandhom juru rispett lejn l-istituzzjonijiet u għandhom 
jirrispettaw il-liġijiet tal-pajjiż. Għandhom juru sens ta’ bilanċ u qies billi 
jkunu sensittivi inġenerali lejn is-setturi kollha tas-soċjetà, kif ukoll b’mod  
partikolari lejn id-drittijiet u l-aspirazzjonijiet tal-persuni kkonċernati, 
sabiex b’hekk jimxu b’sens ta’ ġustizzja. 

5.9  Tmexxija – il-Ministri għandhom iħaddnu u jkunu ispirati minn 
dawn il-valuri biex b’hekk imexxu bl-eżempju. 

 L-Onor. Prim Ministru wieġeb permezz ta’ żewġ ittri datata 19 ta’ Lulju 
2023 (annessi bħala d-Dokumenti B u Ċ). Huwa qal fost affarijiet oħra li: 

1. Huwa inkonċepibbli, kif hawn min qed jippretendi, kif jien fl-irwol 
oneruż tiegħi ta’ Prim Ministru, ma nikkummentax pubblikament, tlett 
ijiem biss wara li seħħ reat tant xokkanti ta’ omiċidju u reati oħrajn, fuq 
tfajla barranija residenti f’pajjiżna. Kif stajt ma nikkummentax u ma 
nesprimix ċensura qawwija, nuri dieqa u rabja li kienet bir-raġun kollu 
riflessa fis-settur kollha tas-soċjetà tagħna? Kont mhux biss nonqos mid-
doveri tiegħi imma nuri insensittività kbira li kieku injorajt, daqs li kieku 
qatt ma seħħ, dan l-inċident atroċi li ma jirrifletti xejn il-valuri li jħaddan 
b’għożża l-poplu tagħna u s-sens ta’ sigurtà li kull min jgħix f’pajjiżna 
għandu dritt għalih.  

2. Illi jirriżulta, minn dak stess kif irrappurtat, illi jien ma kkummentajtx 
fuq l-imsemmi każ sub judice, anzi espressament għedt “bla ma 
nikkummenta, għax ma nistax għax kieku nikkummenta, fuq il-każ 
partikolari”. Għalhekk huwa għal kollox skorrett l-ilment bażat fuq li 
b’diskorsi jien ikkummentajt fuq il-każ sub judice u b’hekk intralċjajt fuq 
il-jedd għal preżunzjoni tal-innoċenza tal-akkużat. Ninnota li lanqas min, 
jekk xejn kellu interess, ma qanqal dan l-ilment, għax fil-fatt ma teżisti l-
ebda leżjoni.  

Huwa inkwetanti kif id-diskors li għedt qed jitgħawweġ u jingħata din it-
tifsira xejn ġenwina minn min messu jaf ferm aħjar. Ġie ċitat il-każ “Il-
Puliżija vs Dr Noel Arrigo et” fejn il-Qorti Kostituzzjonali kienet iċċensurat 
u sabet lill-Prim Ministru ta’ dak iż-żmien, responsabbli li kiser id-dritt 
fundamentali tal-preżunzjoni tal-innoċenza tal-ġudikanti (li kienu 
akkużati) meta f’konferenza stampa kien iġġudika, u b’hekk ippreġudika, 
lil dawk il-ġudikanti meta stqarr espressament li kien irriżultalu li dawn 
kienu rċevew flus biex inaqqsu l-piena lil akkużat fi stadju ta’ appell li kien 
pendenti quddiemhom. Dan ċertament m’għandu x’jaqsam xejn ma’ dak 
li għedt jien. Huwa għalhekk ferm gratwitu li tilmenta “Illi l-istess ħaġa 
qiegħda ssir hawnhekk”.  

 Il-Prim Ministru rrifera għal editorjal ippubblikat mill-ġurnal Times of 
Malta fl-14 ta’ Mejju 2023, li qajjem argument simili,4 u qal: 

Il-Qrati tagħna għandhom ikunu sensittivi biżżejjed u jibagħtu messaġġi 
fis-sentenzi tagħhom li ma tistax teħlisha ħafif meta tqiegħed il-ħajja tan-
nies fil-periklu jew li tpoġġi s-sens tas-sigurtà ta’ pajjiżna fid-dubju. Dan 
jien fid-dmir li nissalvagwardjah. 

Konsiderazzjonijiet  

 Fl-ilment saret referenza għall-każ deċiż mill-Qorti Kostituzzjonali fid-29 
ta’ Ottubru 2003 fl-ismijiet Pulizija vs Dr. Noel Arrigo et, fejn instab ksur tad-
drittijiet tal-bniedem mill-Prim Ministru ta’ dakinhar. Tajjeb però jingħad li dak 
il-każ jirrigwardja dak li l-Qorti stess qalet illi:  

F’dawn l-is[t]qarrijiet, li għamel l-Onorevoli Prim Ministru, huwa rrefera 
għal sentenza partikolari mogħtija minn Qorti, komposta fost oħrajn miż-
żewġ imputati, u ddikjara, fost affarijiet oħra, li xi jiem qabel ma ngħatat 
din is-sentenza sar magħruf li kienu qegħdin isiru kuntatti bejn l-akkużat 
f’dawk il-proċeduri u ż-żewġ imputati bil-għan li l-kundanna ta’ ħabs li 
kien issubixxa l-istess akkużat titnaqqas b’erba’ snin cioè titnaqqas minn 
sittax għal tnax-il sena. Sar magħruf ukoll li ż-żewġ imħallfin kienu ġew 
imwiegħda somma ta’ eluf ta’ liri kull wieħed. Il-Prim Ministru qal ukoll li 

 
4  Ara https://timesofmalta.com/articles/view/editorial-putting-brakes-road-

anarchy.1031435.  

https://timesofmalta.com/articles/view/editorial-putting-brakes-road-anarchy.1031435
https://timesofmalta.com/articles/view/editorial-putting-brakes-road-anarchy.1031435

Dokumenti Annessi 

Dokument A Ittra datata 22 ta’ Frar 2023 mingħand is-Sur Andrew Sciberras 
u s-Sur Andrew Drago f’isem l-Għaqda Studenti tal-Liġi. 

Dokument B Ittra datata 19 ta’ Lulju 2023 mingħand il-Prim Ministru Robert 
Abela. 

Dokument Ċ Ittra oħra datata 19 ta’ Lulju 2023 mingħand il-Prim Ministru 
Robert Abela. 

